
Azərbaycan  Respublikası Prezidenti “Mühasibat uçotu haqqında” 
Azərbaycan Respublikasının Qanununda dəyişikliklər edilməsi 
barədə Azərbaycan Respublikasının Qanununu təsdiq etmişdir. 
Belə ki, müvafiq sənəd “Mühasibat uçotu haqqında” Azərbaycan 
Respublikasının Qanununda 4 maddədə dəyişiklik edilməsi, 
həmçinin 12-1 – 12-10 nömrəli yeni maddələrdən ibarət V-I 
fəslin  əlavə edilməsi kimi dəyişiklikləri özündə birləşdirir.

“Mühasibat uçotu haqqında” 
Azərbaycan Respublikası Qanununda 

dəyişikliklər

Məlumdur ki, son illərdə aparılan 
islahatlar çərçivəsində 

Azərbaycan Respublikası iqtisadiyyatının 
diversifikasiyası və dünya bazarına 
inteqrasiyası dövlət siyasətinin əsas 
prioritetlərindən biri hesab olunur. Bu 
məqsədlə dövlətin maliyyə strukturunun 
əsas təməli hesab edilən mühasibat 
uçotunun aparılması Qaydalarının Maliyyə 
Hesabatlarının Beynəlxalq Standartlarına 
uyğunlaşdırılması istaqəmətində bir sıra 
mühüm qərarlar qəbul edilmişdir.

Qeyd etmək lazımdır ki, “Mühasibat uçotu 
haqqında” Azərbaycan Respublikasının 
Qanunu mülkiyyət və təşkilati-hüquqi 
formasından asılı olmayaraq Azərbaycan 
Respublikası ərazisində fəaliyyət 
göstərən hüquqi şəxslər, habelə hüquqi 
şəxs yaratmadan sahibkarlıq fəaliyyəti 
ilə məşğul olan fiziki şəxslər tərəfindən 
mühasibat uçotunun təşkili və aparılması, 
o cümlədən maliyyə hesabatlarının 
hazırlanması və təqdim edilməsi 
qaydalarını tənzimləməkdədir.

Bu istiqamətdə aparılan islahat 
tədbirlərinin tərkib hissəsi kimi, 
Azərbaycan Respublikası Prezidenti 
tərəfindən 18 oktyabr, 2016-cı il  
tarixində “Mühasibat uçotu haqqında” 
Azərbaycan Respublikasının Qanununda 
dəyişiklik edilməsi barədə” sərəncam 
imzalanmışdır. Sərəncamda Nazirlər 
Kabinetinin Azərbaycan Respublikası 
qanunlarının və Azərbaycan Respublikası 
Prezidentinin aktlarının “Mühasibat uçotu 
haqqında” Azərbaycan Respublikasının 
Qanununda dəyişiklik edilməsi barədə” 
Azərbaycan Respublikasının Qanununa 
uyğunlaşdırılması ilə bağlı təkliflərini üç 
ay müddətində hazırlayıb Azərbaycan 
Respublikasının Prezidentinə təqdim 
etməsi qeyd edilmişdir.

Azərbaycan Respublikasının Prezidenti 1 
fevral, 2017–ci il tarixində “Mühasibat uçotu 
haqqında” Azərbaycan Respublikasının 
Qanununda dəyişikliklər edilməsi barədə 
Azərbaycan Respublikasının Qanununu 
təsdiq etmişdir. Belə ki, müvafiq sənəd 
“Mühasibat uçotu haqqında” Azərbaycan 
Respublikasının Qanununda 4 maddədə 
dəyişiklik edilməsi, həmçinin 12-1 – 12-10 
nömrəli yeni maddələrdən ibarət V-I fəslin  
əlavə edilməsi kimi dəyişiklikləri özündə 
birləşdirir. 

Qanunun 4 Nömrəli “Mühasibat uçotu 
sahəsində dövlət tənzimlənməsi” 
Maddəsində edilmiş dəyişikliklər 
nəticəsində Azərbaycan Respublikasında 
mühasibat uçotu sahəsində dövlət 
tənzimlənməsinin əsas məqsədi olaraq, 
Maliyyə hesabatlarının beynəlxalq 
standartlarını və onlara əsaslanan Milli 
Mühasibat Uçotu Standartlarını, habelə 
İctimai Sektor üçün Mühasibat Uçotunun 
Beynəlxalq Standartlarına əsaslanan 
Milli Mühasibat Uçotu Standartlarını 
hazırlamaqla və tətbiq etməklə, ölkədə 
mühasibat uçotunun beynəlxalq 
standartlar əsasında inkişaf etdirilməsini 
və maliyyə hesabatlarında şəffaflığın 
təmin edilməsi kimi istiqamətlər əsas 
prioritet kimi nəzərdə tutmuşdur.

Qanun Layihəsinə həmçinin “Publik 
hüquqi şəxslərin maliyyə hesabatları” 
başlıqlı IV-I Fəsil əlavə edilmişdir. Belə 
ki, fəsil Publik hüquqi şəxslərin maliyyə 
hesabatlarının tərtib edilməsi barədə 10 
maddəni əhatə edir. Qanun layihəsinə 
edilmiş dəyişiklər əsasında Publik hüquqi 
şəxslər maliyyə hesabatlarını Maliyyə 
Hesabatlarının Beynəlxalq Standartlarına 
uyğun şəkildə tərtib edirlər. Həmçinin 
bunu da qeyd etmək lazımdır ki, bir və ya 
daha çox törəmə publik hüquqi şəxsə və 
(və ya) təsərrüfat cəmiyyətinə malik olan 
hər hansı publik hüquqi şəxs hazırladığı 
maliyyə hesabatından əlavə olaraq, 
konsolidə edilmiş maliyyə hesabatları da 
tərtib etməlidir. Publik hüquqi şəxslərin 
maliyyə hesabatları üçün hesabat dövrü 
müvafiq qanunda nəzərdə tutulmuş 
müddətlərə uyğun müəyyən edilir. Belə 
ki, Publik hüquqi şəxslər hesabat dövrü 
başa çatdıqdan sonra, illik maliyyə 
hesabatlarını növbəti ilin aprel ayının 
30-dan, birləşdirilmiş (konsolidə edilmiş) 
maliyyə hesabatlarını isə, növbəti ilin 
iyun ayının 30-dan gec olmayaraq tabe 
olduqları yuxarı təşkilata, habelə qanunla 
və nizamnamələri ilə müəyyən edilmiş 
şəxslərə təqdim etməlidirlər. Qanunda 
həmçinin, Publik hüquqi şəxslərin illik 
maliyyə hesabatlarını və birləşdirilmiş 
(konsolidə edilmiş) maliyyə hesabatlarını 
auditor rəyi ilə birlikdə özlərinin rəsmi 
internet səhifələrində və ya mətbu orqanda 
dərc etməli olduqları qeyd edilmişdir.

Bununla yanaşı, Dövlət və bələdiyyə 
tərəfindən yaradılan tibb müəssisəsi, 
uşaq evləri sosial xidmət müəssisəsi, 

açıq və qapalı tipli xüsusi təlim-tərbiyə 
müəssisəsi, məktəbəqədər təhsil 
müəssisəsi, ümumtəhsil məktəbi, ilk peşə-
ixtisas təhsili müəssisəsi, orta ixtisas təhsili 
müəssisəsi, ali təhsil müəssisəsi, xüsusi 
təhsil müəssisəsi və ailə tipli kiçik qrup evi 
bu Qanuna əsasən tələb olunan maliyyə 
hesabatlarını aşağıda qeyd edilmiş 
qaydada tərtib etməlidirlər:

1. nizamnamələrində sahibkarlıq 
fəaliyyəti ilə məşğul olmaq hüququ nəzərdə 
tutulduğu halda, Kommersiya Təşkilatları 
üçün Milli Mühasibat Uçotu Standartlarına 
və ya öz seçimlərindən asılı olaraq Maliyyə 
Hesabatlarının Beynəlxalq Standartlarına 
uyğun olaraq;

2. nizamnamələrində sahibkarlıq 
fəaliyyəti ilə məşğul olmaq hüququ nəzərdə 
tutulmadığı halda, Büdcə Təşkilatları üçün 
Milli Mühasibat Uçotu Standartlarına uyğun 
olaraq.

Sözügedən Qanun Mühasibat uçotunun 
aparılması zamanı Beynəlxalq Standartlara 
və Milli Standartlara əsaslanan ehtimallar 
(prinsiplər)  əsasında hazırlanmışdır.

